
55

Guacanagari poi ûn bell’arco Indian

A-ô quæ de belle frecce l’ëa conzunta

Uña dozzeña, che de pescio-can

Aveivan denti sodi e affiæ per punta,

O dava in premio a-ô gran cacciôu crestian,

E ûn tamacco de pria de ciù pe zunta

Per a forma terribile, pesante

Pe-a materia, per l’opera elegante.


56

Doppo ô tio do bersaggio ûn terso zêugo

O l’ëa proposto da Guacanagari,

Scimile a quello ch’ô l’aveiva lêugo

Di Tapuia në lotte popolari;

Dov’ëan provæ, comme fan l’öu cö fêugo,

De l’ommo a scheña e e forze muscolari,

Ch’ô l’ëa de portâ in spalla fin a-ô segno

Fisso corrindo ûn grosso e lungo legno.


57

Pe questa prêuva atletica de scheña

Ne-ô circo ûn tronco d’erboo fù deposto,

Che a portâlo treî ommi da dozzeña

N’ëan boîn, nè ûn solo a mêuvilo da posto:

A questo camallaggio malapeña

O cacico Caonabbo ô l’ëa disposto,

E Barcola Spagnollo, e Paparani

Un di cappi de l’isoa de Guanani.


58

Paparani ô l’aveiva do colosso

E do gigante ne-a corporatûa;

Ma ô l’ëa ûn pesso de carne reudo e tosso

Senza avei gaibo, nè disinvoltûa:

Caonabbo ô l’ëa meno ato e meno grosso,

Ma megio assæ de lê in muscolatûa;

O mostrava ne-ô sguardo ciù fieressa,

E ne-i moti do corpo ciù sveltessa.

